
საქართველოს შოთა რუსთაველის თეატრისა და კინოს სახელმწიფო 
უნივერსიტეტის გაზეთი #9 (177) ნოემბერი 2024 წელი

 მართა კოპაძე

უჰაერობა

ელენე ქარჩხაძე

მოგზაურობა

 გვ. 6

ნიკა თავართქილაძე

ბავშვებს სჭირდებათ ხელოვნება!

 მერე სიბნელეა და 
შენს რუტინასთან 

უკან დაბრუნებული 
ხვდები, რომ ეს 

გრძნობები ან 
გადაგარჩენენ, ან 

შენს სიცოცხლეშივე 
ცოცხლად 

მოგკლავენ. 

გვ. 3-5

მარიამ სამხარაძე

გარეთ კი წვიმდა 
ზოგჯერ მაოცებს ის ფაქტი, 

როგორ ეხმაურება წვიმა 
ჩემში არსებულ ქაოსს, 
თითქოს, სულის ყველა 

ნაწილს ეხება თითოეული 
წვეთი და უნდათ, 

გაწმინდონ ყოველგვარი 
უმსგავსობისგან.

ნისლი ნელ-

ნელა ფარავს 

ყველაფერს და 

თითო წუთში 

თითო მთა ქრება 

მხედველობის 

არედან, მაგრამ 

ამას მხოლოდ 

ერთი ადამიანი - 

ნაია ამჩნევს. 

მედეა, როგორც სულის მკურნალი, რომელიც ყველა 
ფემინური ძალის მატარებელ სხეულშია და რომლის 

საშუალებითაც მძაფრად შეიგრძნობა სამყაროს 
ჯადოსნური ბუნება. 

 გვ. 9-10

სალომე გულიაშვილი

მატრიცა / Matrix
რეჟისორი ძმები ვაჩოვსკები

 გვ. 7-8

გვ. 2-3

სუზან ოსტენი იმით 
გამოირჩეოდა, რომ 
შეეძლო ნებისმიერი 

ასაკის ბავშვი/
მოზარდი თეატრით 

დაეინტერესებინა, 
ქმნიდა მათთვის 

სასურველ და 
ბავშვზე მორგებულ 

სპექტაკლებს.

მოგზაურობა

	 3 gv. 

შენ ზიხარ გაბრწყინებული, უშველებელი ოთა­
ხის შუაგულში. მჭიდროდ ეკვრი სკამს და ვერ აღ­
წევ თავს. 

შენ წინ გამოდიან სხვადასხვა ემოციისა და 
გრძნობის ნუსხები და საკუთარ თავებს გაცნობენ!

გამოვიდა სიძულვილი. რუხი ფერი დაკრავს, 
ხან მომცრო ტანისაა, ხანაც უშველებელია. ლამი­
საა, ჭერს თავი მიარტყას, ვერ ეტევა. შენ მას უყუ­
რებ, ის კი - შენ. ორივემ იცანით ერთმანეთი, თა­
ვი დაუკარით და სიძულვილმა ადგილი სიხარულს 
დაუთმო.

იგი ლამაზი ტანით შემკული, პეპლების გარე­
მოცვაში გაცნობს თავს. აქა-იქ მის სხეულზე ხარო­
ბენ ყვავილნარები. ხედავ, როგორ უნათებს სახე 
და შემოგყურებს და არ ენანება საკუთარი თავი 
შენთვის. რამდენიმე წუთი შენც უყურებ მას და 
გრძნობ, რომ საიდანღაც მშვიდი ხმები მოდის და 
შენი გული ნაზდება.

მაგრამ უეცრად სიხარულს სევდამ ჰკრა ხელი 
და ადგილი მან დაიკავა.

ჯერ მისი კუთვნილი წერტილიდან გაკვირდება. 
გამჭვირვალეა, მაგრამ თვალები ზუსტად შენნაი­
რი აქვს, პირი კი - მოღუშული. ჯერ ერთი მხრიდან 
შემოგხედა, მერე მეორე მხრიდან და მოულოდნე­
ლად მოახლოება დაიწყო. შენ გაშეშებული ხარ. 
ვერ ინძრევი. ის შენს თვალებთანაა და შენ სარკის 
ანარეკლს უყურებ. მერე ერთად იწყებთ ტირილს, 
სევდა ყურში გიჩურჩულებს: ვერ დამივიწყებ!

და თავაწეული გადის დიდი კარიბჭის მსგავსი 
კარიდან.

ამოსუნთქვასაც ვერ ასწრებ, წამსვე ჩნდება 
მარტოობა. სხეული დაფარული აქვს შავი ხვრე­
ლებით. თვალებიდან ცივი ცრემლები სდის და 
მჩხავანა, შავად შემოსილი გულის დაწყნარებას 
ცდილობს. თან შენ გიყურებს მისი უზარმაზარი ჩა­
მომჭკნარი თვალის უპეებიდან. მისი ხვრელები იზ­
რდებიან, ხან მცირდებიან, მაგრამ არ ქრებიან. 

ხედავ გონებიდან ამოსულ სხვადასხვა სახეს. 
ამჩნევ, რომ ყველა შენ გეკუთვნის და თითოეული 
მათგანის მზერამ ისიც იცის, რომ შენ მათ მარტო 
დატოვებ. ისე, როგორც საკუთარ თავს. საცოდავი 
მარტოობა! ნელი ნაბიჯებით გადის და იატაკზე მი­
სი კვალი ჩნდება და აღარ ქრება.

 რამდენიმე წუთი გადის, თითქოს აღარავის 
ელოდები, მაგრამ ამ დროს ჩნდება სიყვარული. 

უცნაური ფორმისაა, თითქოს მარწყვის სურნე­
ლი აქვს, საიდანღაც გულის ბათქაბუთქის ხმა მოს­
დევს. იქვე ჭიკჭიკებენ ჩიტები და ისმის მაჟორული, 
ნაცნობი ხმები. სიყვარული გეპრანჭება, თვალებს 
გინაბავს და შენს აწითლებულ ლოყებს გრძნობ. 
თვალს ვეღარ აშორებ ამ საოცარ, არსაიდან მო­
სულ არსებას... - მოდიან!!! - გაისმა ხმა.

სიყვარული გაიქცა. შორიდან მოსული ხმები 
შენს ყურებს უფრო და უფრო უახლოვდება. თით­
ქოს ბევრ შავ ხოჭოს მოეყარა თავი. შენკენ გამორ­
ბიან, რომ ერთიანად გადაგსანსლონ.

მართლაც, შენ წინ შავი მრავალფეხა არსებები 
გაჩნდნენ. მერე კი, პატარა არსების ფორმა მიიღეს. 
ისეთი შავია, კი არ აბნელებს იქაურობას, არამედ 
თავისი სიბნელით კაშკაშებს. თან ეშმაკი გიყუ­
რებს, თან - ღმერთი.

შენ ამ დროს მასზეც ფიქრობ და გაქცეულ სიყ­
ვარულზეც. ამ მომენტში იყურები და ხედავ, რო­
გორ ცდილობენ მრავალფეხა არსებები შენში შე­
მოღწევას და ახერხებენ კიდეც. შენში ჩნდება ეჭვი!

თითქოს ჩაძირვას იწყებ, როდესაც ხელს გავ­
ლებს სიმშვიდე. კვლავ შენი ადგილიდან უყურებ 
ამ არსებას და ხვდები, რომ შენში ადი-ჩადიან 
ჟრუანტელები და სასიამოვნო კვალს გიტოვე­
ბენ. შორიახლოს გაისმის შენი საყვარელი მუსიკა, 
მშვიდი სუნთქვა ჩნდება შენში და თვალებს ნაბავ 
სიმშვიდის იმედად. 

მაგრამ, უეცრად იღება კარი და შემოდის შიში. 
სანამ საკუთარ ადგილს დაიკავებს, მისი ხასიათი 
იცვლება, ჯერ წარბშეკრული, თავაწეული გიყუ­
რებს, მერე იმორცხვებს და წელში იხრება. მერე 

2 gv.

	

	 4 gv. 

უჰაერობა

ძალიან დიდი ხდება, მაგრამ აკვირდები და ხვდე­
ბი, რომ ლამისაა გაქრეს. უკან ხმის ამოუღებლად 
მოჰყვებიან ბურუსი, წარსულის ეშხი, მძიმე ფიქრე­
ბი. ხედავ, როგორ გარბიან მისგან შენი ოცნებები, 
მიზნები, წარმოსახვა.

თავქუდმოგლეჯილი გარბის მომავალიც, რო­
მელსაც გინდა გაეკიდო, მაგრამ შიში არ გიშვებს...

 მერე სიბნელეა და შენს რუტინასთან უკან დაბ­
რუნებული ხვდები, რომ ეს გრძნობები ან გადა­
გარჩენენ, ან შენს სიცოცხლეშივე ცოცხლად მოგ­
კლავენ.

ელენე ქარჩხაძე

ექსტერიერი: გაურკვეველი ადგილი მთაში – საღამო.

ისმის მუსიკა პიოტრ ჩაიკოვსკის ოპერიდან 
„გედების ტბა“ (Swan lake Suite, Op. 20A:I.)

ინტერიერი: ხის სახლი. ერთი ოთახი დიდი აივნით.

აივნიდან მთათა მთელი წყობა მოჩანს ცისფერ 
ფონზე. 

მთებს უკან ისევ მთებია. ძალიან შორს, ნისლში 
თოვლით დაფარული კლდეების შემჩნევაც შესაძ­
ლებელია. ღრუბლები აივნის კარის შემომტვრევას 
ცდილობენ, იმდენად ახლოს არიან, გგონია, შეე­
ხები. 

განათება მსუბუქი, ნაწილობრივ ბნელი და ნა­
წილობრივ მოყვითალო, რომელიც ზოგჯერ ცისფ­
რდება აივნიდან შემოსული შუქის გამო.

ათამდე ახალგაზრდა ქაოსურად ზის სხვადას­
ხვა ადგილას, ზოგი იატაკზეა გართხმული, ზოგი 
დივანზე, ზოგი აივანზეა მოსაწევად გასული, ზოგს 
თავი აქვს ჩარგული ბალიშში და, თითქოს, ქვი­
თინებს, ზოგი სადღაც ჰაერში, უმისამართოდ იყუ­

რება - თვალი გაშტერებია. ხმას არავინ იღებს, 
მხოლოდ მუსიკა იწვევს „ხმაურს“. ერთმანეთთან 
კომუნიკაცია არ აქვთ ამ ადამიანებს, არც ვერბა­
ლური და არც არავერბალური. ყველა პიროვნება 
თავის თავშია ჩაძირული და ოდნავ ინტერესსაც კი 
არ იჩენენ ერთმანეთის მიმართ. 

5-10 წუთამდე გრძელდება სრული მდუმარე­
ბა და წყვდიადისფერი განწყობა, რის შემდეგაც, 
თითქოს, ბურანიდან ყველა ადამიანი ერთდროუ­
ლად გამოდის და ქაოსურ მოძრაობას იწყებს, აივ­
ნიდან ოთახში შედიან, შემდეგ კი ისევ აივანზე გა­
დიან, ასე ხანგრძლივად... მუსიკა უწყვეტად ისმის, 
დასრულდება და მერე ისევ იწყება. ერთმანეთს 
ისევ არავინ აკვირდება, არც ინტერესდებიან - სად 
არიან, ვისთან ერთად. იგრძნობა შფოთვა და ნერ­
ვული, უაზრო მოქმედება - ქმედება ქმედებისთვის.

სახლი ყარს სიგარეტისა და ალკოჰოლის ნაზა­
ვი სუნით. უჰაერობა. აივნის კარი იღება-იხურება, 
ადამიანის ნასუნთქითა და სიცარიელენარევი უჰა­
ერობით იხრჩობიან. 

ნისლი ნელ-ნელა ფარავს ყველაფერს და თი­
თო წუთში თითო მთა ქრება მხედველობის არე­
დან, მაგრამ ამას მხოლოდ ერთი ადამიანი - ნაია 
ამჩნევს. აივანზე მხოლოდ ის რჩება და ემოციური 
დაკვირვებით აშტერდება მიმდინარე პროცესებს. - 
გამოდით, შეხედეთ! - მაგრამ არავინ გადის, რის 
შემდეგაც იქვე, ასე მიგდებულს ჩაეძინება და მთელ 
ღამეს გაუნძრევლად გაატარებს.

ინტერიერი: დილა. აივანი. ჩაიკოვსკის იგივე მუ­
სიკა.

ნაიას შვიდი საათისთვის ეღვიძება და აჟიტირე­
ბულია, თითქოს, რაღაც სიზმარი ნახა და მისითაა 
შეპყრობილი.

საბოლოოდ, მუსიკის ხმას ფარავს გოგონას 
სიტყვები:

ნაია: ღმერთო, შეხედეთ! რა ლამაზია!
ნაია მიდის ბიჭებთან, ყველას მუჯლუგუნით აღ­

ვიძებს და ხმამაღლა, მკაცრი და აგრესიული ტო­
ნით სვამს კითხვას:

ნაია: რა ვქნათ?! რაღაც უნდა მოვიმოქმედოთ! 
აივნიდან ამ ყველაფრის ყურება ნუთუ არ გაწუ­
ხებთ?! მოიცა, თქვენ საერთოდ ნორმალურები 
ხართ?

ბიჭები გაღვიძებისგან გამოწვეულ წუწუნსა და 
ხვნეშას წყვეტენ და ერთმანეთს შიშით გადახედა­
ვენ. გაოცებული ტონით მხოლოდ ვატო ახერხებს 
უპასუხოს:

ვატო: აი, რა გინდა, რომ გააკეთო? აუცილე­
ბელია, რამე გააკეთო? დატკბი რა უსაქმურობით, 
დაისვენე! დალიე, მოწიე, დაიძინე. რას ეძებ, რა გა­
წუხებს? არ შეგიძლია გაჩუმდე?

ნაია: ჰო, არ შემიძლია! ვერ ვისვენებ. წამო რაა, 
იმ მთებზე ავიდეთ. დაფიქრდი, რა მაგარი იქნება, 
ნისლით რომ დავიფარებით და იმ სუნს ვიგრძ­
ნობთ. აქაურობა ყარს, ყარს ისე, როგორც ნაგვის 
ურნა. ვერ გრძნობთ? აღარ შემიძლია ამდენი და­
ლევა და მოწევა, აღარ მინდა ეს უმოქმედოდ ლო­
დინი იმისა, თუ როდის მომკლავს ზედმეტი დოზა. 
წავიდეთ ამ სახლიდან! ახლავე!

ვატო: დამამშვიდებელი ხომ არ გინდა? ძალიან 
ატრაკებ უკვე! (გაღიზიანებული ტონით)

ისევ ვატო ბიჭებს: ამან ხომ დაგვღალა, სულ 
ტვინს როგორ ტ*ნავს, მომაშორეთ აქედან?!

მცირეხნიანი დუმილის შემდეგ, ნიკა არღვევს 
სიჩუმეს.

ნიკა: რა დაშავდება, რომ გავიდეთ? წამო, 
ოღონდ 20 წუთით მხოლოდ და მალევე დავბრუნ­
დეთ.

ყველას ეზარება საწოლისა თუ თბილი დივნის 
დათმობა, ეზარებათ იატაკიდან ამოფოფხება, მაგ­
რამ, საბოლოოდ, სრულ სინქრონში აიზლაზნებიან 
და ქურთუკების ძებნას იწყებენ. გახარებული ნაიაც 
მაშინვე კარს აღებს და ბიჭებს ატარებს, კარს კე­
ტავს და პირდაპირ აღმართებისკენ მიემართება.

ექსტერიერი: ნისლი უკვე იმდენად გაძლიერებუ­
ლა, რომ მთის აღმართის საწყისიც კი ძლივს ჩანს. 

თუმცა, ჯიუტად, ნაიას ბედნიერი ემოციური შე­
ძახილების ფონზე, წუწუნით გზას დაადგნენ.

მიდიოდნენ სადღაც, მაგრამ სად, არავინ იცოდა 
- გზა უბრალოდ არ ჩანდა.

მალევე, უკუნი სითეთრიდან ისმის ხმა: ვატო­
ოო, ვატოოოოოოოოოო, ვატოოოო, სად ხარ?

ყველა ერთხმად ეძახის ვატოს, რომელიც ამ სი­
თეთრეში გაქრა, ცდილობენ, ხელი წინ გაიწვდი­
ნონ და შეამოწმონ, რამდენად ჩანს ზოგადად რა­
მე, მაგრამ ვერ ხედავენ, საკუთარ თავსაც კი კარ­
გავენ ამ სიცარიელეში.

ცოტა ხანში ისმის ნიკას ტირილნარევი ხმა: 
ნიკა: ნაიაა, სად ხარ? გამოჩნდი, ნაიაააა…
ასე ნელ-ნელა გაქრა ათივე ადამიანი, ასე ნელ­

-ნელა დაკარგეს ერთმანეთი და დარჩნენ სრული­
ად მარტონი საკუთარ თავთან, სრულიად მარტონი 

უკუნ სითეთრესა და სიცარიელეში, ყველანაირი 
დახმარების იმედის გარეშე. სხვა გზა არ იყო, უნდა 
დაეწყოთ ნისლთან და საკუთარ თავთან ბრძოლა 
გადარჩენისათვის.

ექსტერიერი: სითეთრეში ჩაფლული ხე, ჩანს მხო­
ლოდ ხის ფესვები და ამ ფესვებზე მყოფი გოგონა, 
რომელიც მუცელში მყოფი ბავშვის პოზაში წევს და 
ქვითინებს.

ტირილისგან დაღლილი ნაია მოულოდნელად 
ფეხზე დგება და იქვე ჯდება, ფეხების ბაკუნს იწყებს 
და ხმამაღლა ლაპარაკობს:

ნაია: როგორ მოვიქცე, ვის ან როგორ მივაწვ­
დინო ხმა? ან აქვს კი აზრი? დარწმუნებული ვარ, 
არც არავის ვადარდებ, არც არავის შეუმჩნევია ჩე­
მი გაქრობა. ყველას ხომ მხოლოდ საკუთარი თავი 
აინტერესებს, არაერთხელ დაადასტურეს ეს. არც 
ერთხელ არ უკითხავთ, როგორ ვარ, არც ერთხელ 
არ დაინტერესებულან, როგორ მიდის ჩემი ცხოვ­
რება. ნუთუ ესაა მეგობრობა და სიყვარული? ნუ­
თუ ესაა ერთმანეთზე ზრუნვა და ადამიანურობა? 
ამ დროს თავზე მენგრევა ყველაფერი, ვერც კი 
ვყვირი, ვერც კი მძინავს, ვერც კი ვსუნთქავ, ჩემი 
პიროვნება და ყველაფერი ჩემ გარშემო ინგრევა, 
აბსოლუტურად ყველაფერი ჰაერშია და არავინაა 
ისეთიც კი, რომ გავუზიარო, ველაპარაკო, როგორ 
მოვიქცე? სრული სიჩუმე, სრული უჰაერობა, სრუ­
ლი მარტოსულობა. დავიღალე. არაა, არაფერი 
ჩანს. აზრი არ აქვს მცდელობას, გააღწიო ულმო­
ბელი ტყიდან, აზრი არ აქვს რაიმე ქმედებას! უბ­
რალოდ უნდა შევეგუო, რომ მოვკვდები და ჩემს 

გვამსაც ვერ იპოვიან. მიიიშველეეეეთთთთ... მი... 
- ხრიალებს ნაია და ხვდება, რომ „მეგობრებთან“ 
ერთად ხმაც დაკარგა.

სრულ სიჩუმეს საშინელი ქარის ხმა არღვევს, 
ცივა. ქარი ნელ-ნელა უფრო მეტად ძლიერდება და 
გოგონას კანკალს აწყებინებს. 

ასევე, სადღაც, რომელიღაც მთის ქვეშ, წევს 
ვატოც, ისიც შეშინებულია და აღარ იცის, მერამ­
დენედ იყვიროს დახმარების სათხოვნელად, ქა­
რი იმდენად ძლიერია, ხმას ვერავის მიაწვდენს. 
ფიქრობს უსასრულოდ ბევრს იმ უუნარობაზე, რო­
მელსაც ახლა გრძნობს. საკუთარი თავის გამხნე­
ვების შესაძლებლობა ამოეწურა, პანიკა ეწყება, 
ღრიალებს ბოლო ხმაზე: დამეხმარეეეეეეთ, ვინმე 
დამეხარეეეთ...

ვატო დაბალი ხმით იწყებს საუბარს: ნუთუ აქვე 
მოვკვდები შიმშილისგან, ან იქნებ რომელიმე ცხო­
ველის საკვებად ვიქცევი? ნუთუ ვეღარ ვნახავ ნა­
იას, ნუთუ ვეღარ ვნახავ ჩემს მეგობრებს და მომი­
წევს, რომ ამ აუტანელ მარტოობას ვემსხვერპლო? 
არ მინდა ფიქრი, არ მინდა ამდენი სინანული წარ­
სულსა და აწმყოში დაშვებული შეცდომების გამო. 
არ მინდა გლოვა, მეზარება. ამას ისევ სმა მირჩევ­
ნია და ყველაფრის დავიწყება, გაქცევა მინდა. მე­
გონა, შორს გავრბოდი და ახლა სად აღმოვჩნდი? 
პირიქით, საკუთარ თავთან მოვახლოვდი და მის 
წინაშე მარტო დავრჩი. მეშინია, რა პასუხები გავცე 
მას, როცა არაფერი ვიცი? 

სიჩუმე. ცოტა ხანში აგრძელებს ბუტბუტით: მიყ­
ვარს ნაია, ნუთუ ვეღარასდროს ვეტყვი ამას? ვფი­
ცავ, თუ ოდესმე მას ისევ შევხვდები, აუცილებლად 
დაველაპარაკები, ოღონდ ახლა გადავრჩე...

ვატო ფეხზე დგება და ნელ-ნელა სიარულს 
იწყებს მიუხედავად იმისა, რომ გზა არ ჩანს და დი­
დი შანსია, სადმე გადაიჩეხოს, რისკავს. 

ექსტერიერი: დაღამდა. თეთრი ნისლის თეთრი 
ფონი შავ ფონად გადაიქცა, ქარი ჩადგა. 

ძალღონეგამოლეული ნაია და ვატო ორივე 
ძირს მიესვენა. დაეძინათ.

ექსტერიერი: ახალგათენებული დილა. ნისლი და 
ქარი უკვალოდ გამქრალა. 

ნაიამ და ვატომ არემარე შეათვალიერეს და 
ერთმანეთი ამოიცნეს, მიუხედავად იმისა, რომ ახ­
ლოს არ იყვნენ, დაინახეს, რომ თურმე ერთმანეთი 
არ დაუკარგავთ, უბრალოდ ვერ ხედავდნენ და არ 
ესმოდათ ძლიერი ქარის ხმისა და ნისლის გამო. 
ორივე ერთმანეთისკენ გაიქცა.

ძლიერი ჩახუტება და ნაიას ტირილი. 
ვატო: თურმე რა ახლოს იყავი და ვერ გხედავ­

დი, ვერ წარმოიდგენ, რამდენი ვიყვირე, რომ მე­
პოვე, მაგრამ, ალბათ, ქარის გამო არ ისმოდა. რო­
გორ ხარ?

ნაია პანიკაშია და შეუჩერებლად ლაპარაკობს: 
რაც მთავარია, ცოცხალი ვარ. იცი, რამდენი ვიფიქ­
რე? ეტყობა, ერთმანეთი უნდა დაგვეკარგა, რომ 
შემდეგ დაგვენახა, მჯერა, შემთხვევით არაფერი 
ხდება! იცი, თავის მოკვლაზეც კი ვიფიქრე, პანიკამ 
მომიცვა, მაგრამ... ეტყობა ძალიან ძლიერი უნდა 
იყო იმისათვის, რომ თავი მოიკლა. მე სუსტი ვარ. 
ასეთი ძლიერი შიში არასდროს განმიცდია, ასეთი 
ძლიერი კანკალი... ღმერთო, ჯოჯოხეთი ზუსტად 
ასეთი წარმომიდგენია - როცა ვერაფერს ხედავ, 
ვერსად მიდიხარ და უბრალოდ მარტოსულობით 
იტანჯები, მომავლის შიში გტანჯავს და ძალას გაც­
ლის. აღარც ხმა მაქვს (ხროტინით ლაპარაკობს). 
მაგრამ... რა სხვაობაა? იმ სახლშიც ზუსტად იმავეს 
ვგრძნობდი, რასაც აქ. იმ სხვაობით, რომ იქ ნისლი 
არ იყო. ერთადერთი, რაც შეიცვალა, ისაა, რომ ახ­
ლა გელაპარაკები. საინტერესოა, რამდენად შეცვ­
ლის ეს ლაპარაკი რამეს? როგორ გგონია?

ვატო: მგონი ცუდად ხარ. არ ვიცი, რა შეიცვ­
ლება. ერთი ის ვიცი, რომ სახლში წასვლა, საჭმე­
ლი, მოსაწევი და რაიმეს დალევა მინდა. მანამდე 
კი ჩვენი მეგობრები ხომ არ მოგვეძებნა? არა, თუ 
გინდა დავიკიდოთ, რამეს იზამენ ჩვენ გარეშეც. ჰა?

ნაია იცინის: რა იდიოტი ხარ! პრიმიტიული იდი­
ოტი! მგონი, ვხედავ იმათაც, გაიხედე მარჯვნივ. 
(ხელით ანიშნებს) მე წავედი, შეგიძლია მშვიდად 
ჭამო და შემდეგ მშვიდად მოკვდე!

თან მიდის ნაია, თან კი დანანებით ამბობს: შე­
ნი პასუხიდან აშკარაა, რომ არც არაფერი შეიცვ­
ლება, თუ თავად არ შევცვლი რამეს, ან იმ ხალხს, 
რომლებიც ზედაპირულად უყურებენ ყველა ჩემს 
პრობლემას და აიგნორებენ იმ სულისმჭამელ ფიქ­
რებს, რომლებიც მაწუხებს. კი, ცუდად ვარ, მაგრამ 
არავის გადარდებთ. ეს არაა მეგობრობა. იცი რაა, 
თავში ქვა გიხლიათ ყველას. მეზიზღებით თქვენი 
ინდიფერენტულობისა და ამ გაუცნობიერებელი 
ბოროტების გამო. არ არსებობს ცვლილებები გა­
რემოს ცვლილებების გარეშე, რადგან ეს გარემო 
გიმსგავსებს და თავისიანად გაქცევს. ჩემი ადგილი 
აქ ნამდვილად არ არის. თქვენ მეც მკლავთ, მა­
ნადგურებთ და თქვენ თავსაც ასევე ექცევით. ან­
და რა გამიკვირდა? თუ ადამიანს თავისი თავიც კი 
არ აინტერესებს, ჩემზე როგორ იზრუნებს? დრო­
ა, მოგშორდეთ, წასვლის დროა. კი, იდეალური 
დროა წასვლისთვის, ნახვამდის!

ვატო: რა? ვერაფერი გავიგე. მოდი, დამშვიდდი 
და მერე ვილაპარაკოთ! (მარტოს უშვებს და მე­
გობრების ძებნას განაგრძობს).

ნაია გარბის, ტოვებს ყველას და ყველაფერს. 
მიდის სადღაც შორს, გაურკვეველ ადგილას, რაც 
მთავარია, არ მიდის იმ სახლში, რომელმაც ასე გა­
ანადგურა და სხვა ადამიანად აქცია...

 მართა კოპაძე

გარეთ კი წვიმდა

გავიღვიძე. დილიდან უცნაურ სიმძიმეს 
ვგრძნობდი, რომელიც ლოგინიდან ადგომის საშუ­
ალებას არ მაძლევდა.

მოვიკრიბე ძალა და წამოვდექი, გადავხედე 
მცენარეებს, რომლებსაც თავი ჰქონდათ ჩაქინდ­
რული, მიწა კი - დამსკდარი.

ზოგჯერ მიკვირს, ჩემში ორი ადამიანი ცხოვ­
რობს: ერთი, რომელსაც გულს სტკენს და სულს 
უძრავს ის ფაქტი, რომ მცენარეს ხმობისკენ აქვს 
გეზი აღებული უწყლობისგან, აი, მეორე პიროვნე­
ბა, ჩემში არსებული მეორე „მე“, არც კი განიცდის 
ამ ფაქტს.

ღამღამობით, როცა ვწვები, ვფიქრობ - ადე­
ქი, დაუსხი წყალი ამ საცოდავებს - მაგრამ არა, ამ 

ფიქრებში მეძინება და ამ ფიქრითვე მეღ­
ვიძება. ჩემში არსებული მეორე „მე“ ყვე­
ლა სიკეთეზე იმარჯვებს.

ამ ფიქრებში ჩაძირულს უცებ ხმა მო­
მესმა, ფანჯარას ნაზად უკაკუნებდნენ წვი­
მის წვეთები. ვიფიქრე, რომ წვიმას ყვე­
ლაფრის გამოსწორება შეეძლო და მცენა­
რეები აივანზე გავდგი.

ზოგჯერ მაოცებს ის ფაქტი, როგორ 
ეხმაურება წვიმა ჩემში არსებულ ქაოსს, 
თითქოს, სულის ყველა ნაწილს ეხება თი­
თოეული წვეთი და უნდათ, გაწმინდონ 
ყოველგვარი უმსგავსობისგან.

ჩემში ორი პიროვნება ცხოვრობს, ერ­
თი სიკეთისკენ არის მიდრეკილი, მეორე 
კი - ბოროტებისკენ. სწორედ იმ წვიმის 
წვეთებს შეუძლიათ ჩამომრეცხონ ის მეო­
რე ნახევარი, რომელსაც ასე ძლიერ ვებ­
რძვი.

შუადღისას სასეირნოდ გავედი, ისევ 
ამ ფიქრებთან ერთად, ფიქრები წვიმაზე, 
რომელსაც ყველაფრის უკეთესობისკენ 
შეცვლა შეუძლია. შეუძლია ქალაქს ჩამო­
რეცხოს ის ჭუჭყი, სიბინძურე, რასაც ყო­
ველდღიურად ადამიანები ვაწყდებით.

სეირნობაში დიდი დრო დავყავი, წვი­
მისაგან გალუმპულმა სახლის კიბეზე 
ავირბინე, სახლში შესვლისას აივნის ფან­
ჯრიდან მცენარეებს შევავლე თვალი, ვი­
ფიქრე, სახლში შემომეტანა, არც ბევრი 
წყალია მათთვის საამო, მაგრამ დავწექი 
და, წვიმისგან შეციებულს, უცებ ჩამეძინა.

დილით ადრე ავდექი, როგორც ყო­
ველთვის, მცენარეებს გადავხედე, აივანზე გავედი, 
შინ რომ შემომეტანა. იმდენად ბევრი წვიმის წვე­
თი ჩაღვენთილა მათში, რომ ფოთლები სულ გაჰყ­
ვითლებოდათ და ლპობისკენ მიისწრაფოდნენ.

დავიზაფრე, შემეშინდა და ავტირდი. გულზე 
უეცრად ეკლები გამომესხა, რომლებიც შიგნიდან 
მჭამდნენ.

გარეთ კი წვიმდა.

მარიამ სამხარაძე

	 8 gv. 

„მედეას ბაღი“ - გზა 

ინდივიდუალურობიდან ჭეშმარიტებამდე 

წელს თანამედრო­
ვე ხელოვნების საერ­
თაშორისო ფესტივალი 
„არტისტერიუმი“ რიგით 
მეჩვიდმეტედ ჩატარდა. 
ფესტივალს უმასპინძლა 
მზიურის პარკში არსებულ­
მა კულტურულმა სივრცემ 
„კუბი კონტექსტში“. ფესტი­
ვალის თემა სახელოვნებო 
განათლება იყო, რომელიც 
პროექტის „განათლების 
ხელოვნება: მულტიმედი­
ური ვორკშოფები“ სახით 
განხორციელდა. პროექ­
ტი 27 სექტემბრიდან - 10 
ოქტომბრის ჩათვლით გაგრძელდა და ვორკშო­
ფების მიმართულებებს წარმოადგენდა: სახვითი 
ხელოვნება, პერფორმანსი, ვიდეო, ხმა, ინსტა­
ლაცია, ტექსტი, მდგრადი ხელოვნების პრაქტიკა. 
„არტისტერიუმი 17“ 10 ოქტომბერს პერფორმანსით 
„მედეას ბაღი“ დაიხურა, რომელიც ღია ცის ქვეშ, 
კუბის მიმდებარე ტერიტორიაზე ჩატარდა. პერ­
ფორმანსის დამდგმელი რეჟისორი ნინო მაღლა­
კელიძეა.

ნინო მაღლაკელიძე ხელოვანი მკვლევარია, 
„თანამედროვე ხელოვნების კვლევის ლაბორა­
ტორიის“ („CARL -Art Laboratory”) და „24-საათიანი 
თეატრის ფესტივალის“ დამფუძნებელი, რომლის 
ძირითად ფოკუსს სხვადასხვა თემატიკის ექსპე­
რიმენტული პერფორმანსები წარმოადგენს. ხშირ 
შემთხვევაში ეს თემები ეხება ადამიანის, რო­
გორც ინდივიდის საკუთარ თავთან, გარემოსთან 
თუ საზოგადოებასთან ურთიერთობასა და ამ ურ­
თიერთობებისას წარმოშობილ სირთულეებს. ამ 
შემთხვევაში ყურადღებას გავამახვილებთ პერ­
ფორმანსზე „მედეას ბაღი“, რომელიც მითოლოგის 
ერთ-ერთი ყველაზე მნიშვნელოვანი პერსონაჟის, 
მედეას ფსიქოლოგიური არქეტიპით იყო შთაგო­
ნებული. მედეა, როგორც სულის მკურნალი, რომე­
ლიც ყველა ფემინური ძალის მატარებელ სხეულ­
შია და რომლის საშუალებითაც მძაფრად შეიგრძ­
ნობა სამყაროს ჯადოსნური ბუნება. 

უპირველესად, აღსანიშნავია ის ფაქტი, რომ 
პერფორმანსში გამოყენებული კოსტიუმები, ხელ­
მძღვანელის დიზაინის მიხედვით, თავად პერ­

ფორმერების მიერ იყო შექმნილი, ისევე, როგორც 
ხუთსახოვანი მედეას უნივერსალური, მრავალ­
წახნაგოვანი ხასიათი. ეს, ერთი შეხედვით, უბ­
რალო კოსტიუმები საკრალური განწყობის მა­
ტარებელი იყო და თითოეული მონაწილე ქალის 
ინდივიდუალიზმს უფრო მეტად უსვამდა ხაზს 
(პერფორმერები: ნინო მაღლაკელიძე, სალომე 
გულიაშვილი, ელენე ტურაშვილი, მარიშა კუპრე­
იშვილი, მარიამ სანოძე). ასევე, განწყობაზე მნიშ­
ვნელოვან გავლენას ახდენდა მუსიკა, რომელიც 
მთელ პერფორმანსს ლაიტმოტივად გასდევდა და 
ხელს უწყობდა შეკრული, ერთიანი გარემოს შექ­
მნას მონაწილეებსა და მაყურებელს შორის (ხმის 
დიზაინი: ბექა კუნდალინის კომპოზიციების Nuta, 
Miende - მოტივებზე).

„მედეას ბაღი“ ერთგვარ რიტუალს წარმოად­
გენდა. მასში მონაწილე პერფორმერები, უსიტყ­
ვოდ, სხეულის ენით ცდილობდნენ, გადმოეცათ 
ბუნებასთან კავშირის ანარეკლი. საკუთარი თავის 
შესამეცნებლად უპირველესად საჭიროა, ბუნება 
შევიმეცნოთ, რაც გვაცოცხლებს და ყველანაირი 
დადებითი ემოციით გვავსებს. ჭეშმარიტი სიცოცხ­
ლის დასაბამზე მეტყველებს ის, რომ მედეა მკურ­
ნალია, მას მცენარეებთან, სამყაროსთან განსა­
კუთრებული დამოკიდებულება აქვს და შეუძლია 
მათი დახმარებით ფიზიკური სიცოცხლის გახან­
გრძლივება, სხეულის გაჯანსაღება, ადამიანების 
განკურნება. პერფორმანსის დასაწყისში სწორედ 
ამ კავშირს ვხედავთ მონაწილეებსა და გარემოს 

7 gv.

	

შორის. თავდაპირველი ბიოლოგიური სხეულის 
მექანიკურობა, ნელი და მძიმე ნაბიჯი, თანდათან 
ბუნებასთან ჰარმონიულ მოძრაობაში გადადის, 
რომელიც საკუთარი მეტაფიზიკური სხეულის აღ­
მოჩენითა და მისი უკეთესი შესწავლის სურვილით 
გვირგვინდება. აქ უშუალო კავშირია სულსა და 
სხეულს შორის, რომელიც მიიღწევა ერთის მეო­
რეში გამოხატვით.

პერფორმანსში თავად მონაწილეობდა ნინო 
მაღლაკელიძეც, რომლის მოძრაობებიც უფრო 
მეტად სიმბოლურ ხასიათს ატარებდა და მიზნად 
ისახავდა, ინდივიდუალური, ახლად გაცოცხლებუ­
ლი სხეულების ჰარმონიაში გადაყვანას. დასაწყი­
სიდანვე ვამჩნევთ მის მხრებზე მოხვეულ ნაჭერს, 
რომელიც ნელ-ნელა უფრო მეტ დატვირთავს 
იძენს, ჯერ თეთრ მანდილად და საბოლოოდ ოქ­
როს საწმისად იქცევა, რაც ცენტრში მდგომი მე­
დეას, როგორც მზის შთამომავლის, ასტრალური 
სხეულია, ცნობიერებიდან გადმოფრქვეული ნა­
თელი, რამაც სამყარო უნდა გაანათოს და სული­
ერად გააჯანსაღოს. ნაჭერზე ოქროს საწმისს მზის 
სხივით მედეა (ოქროსფერი საღებავით) სიმბოლუ­
რად მოხატავს უშუალოდ პერფორმანსის დროს. 4 
პერფორმერი ქალი (მზის სხივები), რომლებიც მე­
დეას ალტერნატიულ არქეტიპებს წარმოადგენენ, 
ტილოს ჰაერში შლიან. სწორედ ამ დროს მედეას 
საკუთარი ცოდნის მადლის, როგორ სხეულისა და 
სულის მკურნალის, არამატერიალურიდან მატე­
რიალურში, ერთგვარ ოქროს საწმისში გადმოაქვს, 
რომელიც ფინალში არტეფაქტად იქცევა. 

განსაკუთრებით საინტერესოა უნიკალურად 
დანახული მედეას არქეტიპის ბოლო სცენა, რო­

დესაც გაცოცხლებული სხეულები ჰარმონიული 
მოძრაობებით ოქროსფერი ლენტების დახმარე­
ბით მზის სხივებს ქმნიან. აქამდე არსებული ქა­
ოსი და საკუთარი თავის შეცნობის სურვილი ერ­
თმანეთთან უშუალო კავშირით სრულდება, რაც 
„ბორჯღალოს“ ფორმის მოძრაობის მეშვეობით 
ოქროს საწმისის „დაბრუნებაში“ გვეხმარება. ეს 
თითქოს ერთგვარი მინიშნებაა იმ ინდივიდუალუ­

რი გზისა, რისი გავ­
ლაც ყველასათვის 
აუცილებელია, რათა 
ბოლოს ერთად უფრო 
დიდ ღირებულებე­
ბამდე მივიდეთ, რაც, 
ასევე, ყველასათვის 
ერთნაირად მნიშვნე­
ლოვანი და ძვირფა­
სია, ისე როგორც მზე 
და მისი თვისებებია 
სამყაროს არსებობი­
სათვის აუცილებელი.

პირადად მე ნინო­
სა და მის ლაბორატო­
რიასთან სამი წელია 
ვთანამშრომლობ და 

ჩემი გამოცდილებით შემიძლია ვთქვა, რომ ნე­
ბისმიერი ახალი პერფორმანსისათვის მზადების 
პროცესი საკმაოდ საინტერესო და სიახლეებით 
დატვირთულია. განსაკუთრებით ბევრის მომცემია 
უშუალოდ რეპეტიციების პერიოდი, სადაც საშუ­
ალება გვეძლევა, რეჟისორის მიერ შემოთავაზე­
ბულ ძირითად იდეას ყველამ ჩვენი მარცვალი შევ­
მატოთ. ეს ერთგვარი ძიების პროცესია, რისი მეშ­
ვეობითაც უფრო მეტს ვიგებთ არა მხოლოდ არ­
ჩეული თემის გარშემო, არამედ საკუთარი თავის 
შესახებაც. ზოგადად ხელოვნების დანიშნულებაც 
ხომ სწორედ ესაა, დაეხმაროს ადამიანებს, საკუ­
თარ თავში ის სიღრმეები აღმოაჩინონ, რაც აქამდე 
მათთვის დაფარული და გასაიდუმლოებული იყო. 
ეს ჩვენი ყველაზე ნათელი და, ამავე დროს, ყველა­
ზე ბნელი მხარეა, რაც მის ნამდვილობაზე მეტყვე­
ლებს. ეს ის ნაწილია, რომელიც გვეხმარება არსე­
ბულ რეალობას, ხშირ შემთხვევაში, სასტიკს ჩვენ 
მიმართ, მხატვრულად გავუმკლავდეთ. ეს მხატვ­
რულობაა ის, რაც გვაიძულებს, ჩვენს ყოველდღი­
ურობას თვალებში ჩავხედოთ თავისი დადებითი 
და უარყოფითი მხარეებით.

სალომე გულიაშვილი

	 10 gv. 

ბავშვებს სჭირდებათ ხელოვნება!

ვინ იქნებოდა ამ ფრაზის ავტორი, თუ არა ისეთი 
ადამიანი, რომელსაც უდიდესი წვლილი მიუძღვის 
საბავშვო თეატრის ჩამოყალიბებასა და განვითა­
რებაში. სუზან ოსტენი - შეიძლება, ეს სახელი და 
გვარი ბევრისთვის უცხო იყოს, თუმცა, დამერწმუ­
ნეთ, როდესაც მის შესახებ გაიგებთ, მაშინვე მიიქ­
ცევს თქვენს ყურადღებას და დამსახურებულ სიყ­
ვარულსაც მიიღებს. 

ისე, რა საინტერესო და უცნაურია, არა?! - პი­
რადად არ იცნობდე ადამიანს, მაგრამ მაინც გულ­
წრფელად გიყვარდეს ის. გიყვარდეს მისი შემოქ­
მედება, რომლის მხოლოდ ნაწყვეტი გაქვს ნანახი, 
მაგრამ ცხოვრება ხომ ბუმერანგია. ხომ ვამბობთ 
ხოლმე - რასაც დასთეს, იმას მოიმკიო. რა სიყვა­
რულსაც სუზან ოსტენი გასცემდა თავისი ცხოვრე­
ბის განმავლობაში, ის უბრუნდება. 

შვედეთი საყოველთაოდ აღიარებულია, რო­
გორც მსოფლიოში ერთ-ერთი ლიდერი ქვეყანა 
საბავშვო თეატრის დარგში და, შვედურ საბავშვო 
თეატრზე საუბრისას, აუცილებლად უნდა ვახსე­
ნოთ თანამედროვე შვედური საბავშვო თეატრის 
იდეოლოგი და სულისჩამდგმელი, ზემოთ აღნიშ­
ნული სუზან ოსტენი. ოსტენს საკმაოდ მძიმე ბავშ­
ვობა ჰქონდა. მისი მშობლები მალევე გაშორდნენ 
ერთმანეთს და იგი დედასთან იზრდებოდა. დედა 
შიზოფრენიით იყო დაავადებული, რამაც წარუშ­
ლელი კვალი დატოვა პატარა სუზანის ცხოვრება­

ში - გადის დრო და ის წერს ნაწილობრივ ავტობი­
ოგრაფიულ პიესას „გოგო, დედა და ნაგავი“. პიესა 
გვიამბობს პატარა გოგონას ისტორიას, რომელიც 
ფსიქოპათ დედასთან ერთად იზრდებოდა. 

 „1971 წელს მივხვდი, რომ საბავშვო თეატრს 
მოწინავე პოზიცია უჭირავს თეატრალურ სივრცე­
ში და გადავწყვიტე, ისეთი რამ მეცადა, რაც მანამ­
დე არასდროს გამეკეთებინა. გადავწყვიტ,ე დამე­
ვიწყებინა ძველი კლიშეები, გამეწმინდა მტვრიანი 
გზები, გაბმული აბლაბუდები. ბავშვებიც ხომ ასე 
იქცევიან“ - იგონებს ოსტენი. 

სწორედ ამ პერიოდიდან დაიწყო მისი ინტერე­
სი და სიყვარული ბავშვების მიმართ. მისთვის ყო­
ველი ბავშვი ცალკეულ სუბიექტს წარმოადგენდა. 
რეჟისორისთვის ბავშვები ინსპირაციის უწყვეტ წყა­
როდ იქცნენ. 1975 წელს სულ ახალი თეატრი, „უნგა 
კლარა“  ჩააბარეს, სადაც სიცოცხლის ბოლომდე 
დარჩა. ტრადიციული საბავშვო სპექტაკლებისგან 
განსხვავებით, მისი წარმოდგენები გამოირჩეოდა 
ყველანაირი ტაბუირებული თემის წინ წამოწევით. 
სუზან ოსტენი ბავშვების ცხოვრებას სერიოზულად 
იაზრებდა და მათი უფლებები ზრდასრული ადამია­
ნის უფლებებს გაუთანაბრა. შესაბამისად, იგი ქმნი­
და ეგრეთ წოდებულ „ბედისწერის დრამატურგიას“ 
იმაზე, თუ რა შეზღუდული შესაძლებლობები აქვთ 
ბავშვებს უფროსთა სამყაროში; ეხებოდა ისეთ 

თემებს, როგორიცაა: ალკოჰოლიზმი, ანორექსია, 
თვითმკვლელობა და სხვა პრობლემები. ასეთი 
სპექტაკლები იყო: „კუდიანები - დაწვით ისინი!“, 
„პეტრა ფონ კანტის ცხარე ცრემლები“, „თაფლის 
გემო“, „ანდერგრაუნდის ღიმილი“, „ჰიტლერის 
ბავშვობა“, „სუფთა გოგონა“ და ასე შემდეგ. 

მეტსაც გეტყვით, იგი წარმოდგენებს სულ პატა­
რებისთვისაც მართავდა, რასაც „babydrama” უწო­
და (სპექტაკლი 1 წლამდე ბავშვებისთვის). ოსტენ­
მა ნამდვილად გარისკა, რამაც შედეგიც გამოიღო. 
„უნგა კლარას“ მსახიობები აღნიშნავდნენ, რომ 
თავიდან ძალიან ეშინოდათ ბავშვების რეაქციის, 
თუმცა, რაც არ უნდა გასაკვირი იყოს, პატარები ამ 
ყველაფერში ერთვებოდნენ. ესეც ერთ-ერთი დი­
დი მიღწევა იყო და რატომაც არა, იყოს სპექტაკ­
ლები 3 წლამდე ბავშვებისთვისაც. მათაც აქვთ უფ­
ლებები და სჭირდებათ სულიერი საზრდო. 

სუზან ოსტენი იმით გამოირჩეოდა, რომ შეეძ­
ლო ნებისმიერი ასაკის ბავშვი/მოზარდი თეატრით 

დაეინტერესებინა, ქმნიდა მათთვის სასურველ 
და ბავშვზე მორგებულ სპექტაკლებს, თუმცა, აქვე 
უნდა აღვნიშნო, რომ ეს წარმოდგენები მშობლე­
ბისთვისაც საინტერესო იყო. სწორედ ამიტომ, შე­
იძლება ითქვას, რომ ოსტენის შემოქმედება ხასია­
თით ახლოს დგას ასტრიდ ლინდგრენის ზოგიერთ 
რომანთან, რადგან ეს ნაწარმოებები ცალსახად 
საბავშვოა, თუმცა, თანაბრად საინტერესოა რო­
გორც პატარებისთვის, ისე დიდებისთვისაც. 

ბევრ სხვა ღირსებასთან ერთად, სუზან ოსტენი 
გამოირჩეოდა მაყურებლის მიმართ დიდი პატი­
ვისცემით. მისთვის სამიზნე ჯგუფი, საცდელი აუდი­
ტორია და მაყურებელი ყველაზე მნიშვნელოვანი 
იყო. მათგან სწავლობდა, რჩევებს იღებდა და ით­
ვალისწინებდა. დადიოდა სკოლებში და ბავშვე­
ბის აზრს ყურადღებით ისმენდა. მათთან ერთადაც 
დგამდა კონკრეტულ ნაწყვეტებს და შემდეგ ხვდე­
ბოდა, თუ რა აინტერესებთ, რისი თქმა და მოსმენა 
უნდათ ბავშვებს. მისი მამოძრავებელი ძალა სწო­
რედ ისინი იყვნენ. 

ყველაზე ბედნიერი მაშინ იყო, როდესაც ბავშ­
ვები წარმოდგენის შემდეგ იმეორებდნენ ფრაზებს 
სპექტაკლიდან და ჰბაძავდნენ ამა თუ იმ პერსო­
ნაჟს. ასეთ წუთებში ოსტენი, როგორც რეჟისორი, 
ხვდებოდა და რწმუნდებოდა, რომ მასსა და ბავშ­
ვებს შორის კავშირი შედგა. 

ყველაფერი დაიწყო სიტყვებით - „მოდი, დავ­
დგათ სპექტაკლი, რომელიც ისეთივე საინტერესო 
იქნება, როგორც წარმოდგენა უფროსებისთვის“. 
დაიწყო და დღემდე გრძელდება. დღესაც შვედურ 
საბავშვო თეატრში ოსტენისეული შემოქმედებითი 
მიდგომითა და პრინციპებით მუშაობს ბევრი ხე­
ლოვანი. სუზან ოსტენი სულ ახლახან გარდაიცვა­
ლა, მაგრამ დატოვა ყველაზე მთავარი - სიყვარუ­
ლი ბავშვების მიმართ. 

 „ჩემს სპექტაკლებში ბედნიერ დასასრულს და 
„ჰეფი ენდებს“ ვერ ნახავთ, მე საზოგადოებაში გა­
მეფებულ ტაბუებს ვებრძვი და ვცდილობ, სულ ჩემი 
მაყურებლის - ბავშვების „მოკავშირე“ ვიყო“ - სუ­
ზან ოსტენი (1944-1924).

ნიკა თავართქილაძე

9 gv.

